Kastele

‘n Man se kasteel is sy vrou se hart.

Dis waarvoor hy van kleins af leer om te stry – om eendag sy eie kasteel te hê. Daarvoor word sy hande vaardig gemaak vir die stryd. Dis waarvoor hy leer om te werk.

Dan kom die dae van stryd, wanneer hy alles wat hy het op die spel sal plaas om sy kasteel te verower. Soms is dit ‘n stryd tot die dood – soms nie, maar daarvoor stry hy tot hy oorwin, of finaal verslaan en gebroke is.

Wanneer hy sy kasteel begin bewoon – dan is dit ‘n tyd van restourasie, bou en mooimaak. Van hier gaan hy op sy kruistogte en veldslae – om telkens huistoe te kom met die buit. Algaande word die wat aan sy tafel eet al hoe meer. Sy kasteel word beveilig en verfraai en sy hart is vol vrede wanneer sy vlag op die kasteeltoring wapper.
Die kasteel word ‘n toevlug. Dit word ‘n bron van sekuriteit. Dit is ‘n fondament en basis om van te werk, te presteer en terug te keer. Dit is ‘n rusplek – ‘n veilige hawe, ‘n plekwaar hy die deur en poorte kan grendel en sorgeloos kan rus. Dit word die rede vir so baie fasette van sy bestaan. Dit word die lewe Dit is sy krag.

Tog is die kasteel ook sy  swakheid. Die koning word soms in sy eie kamer vermoor. Dis juis daar waar hy sy swaard afhaal en bêre. Soms is dit een van die wat juis by hom aan tafel was wat die verraad pleeg.
Miskien is hy gelukkig en kom met sy lewe daarvan af. Miskien is hy gelukkig en behou nog sy perd. As hy dan wegry en na sy kasteel terugkyk – wat bly oor in sy hart?

Hoeveel ridders is daar nie wat uiteindelik maar bedelaars word nie?

